
QISHLOQ XO‘JALIGIDA KOOPERATIVLARNI 
RIVOJLANTIRISH IMKONIYATLARI

Mirzayev Musurmon Umidullayevich
TDAU Agrobiznesni boshqarish va logistika 
kafedrasi katta o‘qituvchisi
E-mail: mmmirzaev2015@gmail.com
ORCID: 0000-0002-0990-7587

Annotatsiya. Maqolada qishloq xo‘jaligida kooperativlarning ilmiy-nazariy asoslari tahlil qilinadi hamda meva-sabzavot 
mahsulotlarini ishlab chiqarishga ixtisoslashgan fermer va dehqon xo‘jaliklari o‘rtasidagi kooperatsiyaviy munosabatlarni 
rivojlantirish yo‘llari yoritiladi. Shuningdek, kooperatsiya tizimining bozor iqtisodiyoti sharoitida samaradorlikni oshirish, 
sof foydani ko‘paytirish va qishloq xo‘jaligi subyektlari o‘rtasida barqaror iqtisodiy hamkorlikni shakllantirishdagi o‘rni ilmiy 
asosda baholanadi.

Kalit soʻzlar: kooperatsiya, samaradorlik, sof foyda, bozor iqtisodiyoti.
Abstract. The article examines the scientific and theoretical foundations of agricultural cooperatives and analyzes the 
development of cooperative relations among farms specialized in fruit and vegetable production. Special attention is 
given to the role of the cooperative system in a market economy, its contribution to improving production efficiency, 
increasing net profit, and fostering sustainable economic cooperation among agricultural entities.

Key words: cooperation, efficiency, net profit, market economy.
Аннотация. В статье рассматриваются научно-теоретические основы кооперации в сельском хозяйстве, а 
также анализируются направления развития кооперационных отношений между фермерскими и дехканскими 
хозяйствами, специализирующимися на производстве плодоовощной продукции. Особое внимание уделено роли 
системы кооперации в условиях рыночной экономики, её влиянию на повышение эффективности производства, 
рост чистой прибыли и формирование устойчивых экономических связей между хозяйствующими субъектами.

Ключевые слова: кооперация, эффективность, чистая прибыль, рыночная экономика.

K I R I S H
Agrosanoat majmuasida kooperatsiya munosabatlari qishloq xo‘jaligi mahsulotlarini yetishtirish hamda 

ularni tayyor mahsulot sifatida iste’molchilarga yetkazib berish jarayonlari asosida o‘z daromadlarini oshirishga 
qaratilgan mustaqil xo‘jalik subyektlarining o‘zaro kelishilgan va erkin birlashmasi sifatida namoyon bo‘ladi. 
Ushbu jarayonda ishtirok etuvchi subyektlar kooperatsiya faoliyatini hamkorlik asosida tashkil etadilar. 
Kooperativga a’zo bo‘lgan har bir ishtirokchi kirish badalini to‘laydi va o‘zining qo‘shgan hissasiga mutanosib 
ravishda kooperativ faoliyatining pirovard natijasidan tegishli daromad oladi.

Ziyadullayev Ilhom Narkobilovich
TDAU Agrobiznesni boshqarish va logistika 

kafedrasi katta o‘qituvchisi
E-mail: ziyadullayevilhom29@gmail.com

ORCID: 0009-0009-8277-5144

Respublikamizda qishloq xo‘jaligi mahsulotlari ishlab chiqaruvchilarni qo‘llab-quvvatlash maqsadida 
qator islohotlar izchil amalga oshirilmoqda. Bu esa mazkur sohaga davlat tomonidan yuqori darajada e’tibor 
qaratilayotganidan dalolat beradi. Xususan, O‘zbekiston Respublikasining 08–11–2024-yildagi O‘RQ–995-
sonli1 “Qishloq xo‘jaligi kooperativi to‘g‘risida”gi Qonuni ushbu yo‘nalishdagi islohotlarning yaqqol huquqiy asosi 
hisoblanadi. Mazkur hujjatda kooperativ faoliyatida ishtirok etuvchi har bir a’zoning o‘zi qo‘shgan hissasiga 
qarab daromad olishi asosiy tamoyil sifatida belgilab berilgan.

Amaliyotda kooperatsiya munosabatlari oddiy shakldan murakkab shaklga tomon bosqichma-bosqich 
rivojlanib boradi. Oddiy kooperatsiyada bir xil yoki o‘xshash faoliyat bilan shug‘ullanuvchi xo‘jalik subyektlari 
birlashsa, murakkab kooperatsiyada esa mehnat taqsimotiga asoslangan, o‘zaro funksional jihatdan bog‘liq 
va ixtisoslashgan ishlab chiqarish subyektlari birlashadi. Bozor iqtisodiyoti sharoitida ishlab chiqarishning turli 
bosqichlarini amalga oshiruvchi subyektlarni qamrab olgan kooperatsiya shakllari alohida ahamiyat kasb etadi.

Meva-sabzavotchilik sohasida mahsulot ishlab chiqarish, qayta ishlash, saqlash, xizmat ko‘rsatish hamda 
sotish (eksport qilish) jarayonlarini o‘zaro integratsiya qilish, klasterlar va kooperatsiya faoliyatini rivojlantirish, 
oziq-ovqat xavfsizligini ta’minlash hamda eksport hajmini oshirish maqsadida O‘zbekiston Respublikasi 
Prezidentining 15–12–2021-yildagi PQ–52-sonli qarori2 qabul qilindi. Mazkur qaror mazkur sohani kompleks 
rivojlantirish uchun muhim institutsional asos bo‘lib xizmat qilmoqda [1].

Kooperativlar faoliyati xorijiy davlatlarda ham keng rivojlangan bo‘lib, bu ularning yuqori ijtimoiy-iqtisodiy 
samaradorligini ko‘rsatadi. Xalqaro Kooperativ Alyansi (International Co-operative Alliance) ma’lumotlariga 
ko‘ra, bugungi kunda dunyo bo‘ylab 1 mlrd.dan ortiq aholi kooperativlar a’zosi hisoblanadi. A’zolar soni bo‘yicha 
yetakchi davlatlardan biri — AQSH bo‘lib, u yerda 305,6 mln a’zo va 30 mingga yaqin kooperativ faoliyat yuritadi. 
Kanadada har uchinchi fuqaro kooperativ a’zosi hisoblanadi, Fransiyada esa kooperativlar orqali 700 mingga 
yaqin ish o‘rni yaratilgan. Yaponiyada fermerlarning 91 %i kooperativlar asosida faoliyat olib boradi, Quvaytda 
esa chakana savdoning 80 %i iste’mol kooperativlari hissasiga to‘g‘ri keladi. Dunyoning eng yirik kooperativ 
korxonalarining jami daromadi 1,6 trln AQSH dollarni tashkil etadi. Xalqaro Mehnat Tashkiloti ma’lumotlariga 
ko‘ra, moliyaviy kooperativlar 857 mln kishiga, ya’ni dunyo aholisining qariyb 13 %iga xizmat ko‘rsatadi, qishloq 
xo‘jaligi kooperativlari esa global miqyosda qishloq xo‘jaligi mahsulotlarining 50 %ini ishlab chiqaradi.

Mamlakatimizda ham so‘nggi yillarda kooperativlarni rivojlantirishga qaratilgan 10 ga yaqin normativ-
huquqiy hujjatlar qabul qilingan. Ushbu hujjatlar paxta xomashyosini yetishtirish va qayta ishlash, meva-
sabzavotchilik, sanoat sohalarida kooperatsiyani rivojlantirish, shuningdek tadbirkorlik subyektlari va aholi 
o‘rtasida kooperativ aloqalarni kengaytirishga xizmat qilmoqda.

Qishloq xo‘jaligida kooperatsiya, asosan, vertikal va gorizontal shakllarda amalga oshiriladi. Vertikal 
kooperatsiya mahsulot ishlab chiqarishdan tortib uni qayta ishlash va tayyor holda iste’molchilarga yetkazib 
berishgacha bo‘lgan jarayonlarni qamrab oladi hamda ko‘proq yuqori boshqaruv organlari ishtirokini nazarda 
tutadi. Gorizontal kooperatsiya esa bir xil faoliyat bilan shug‘ullanuvchi subyektlar o‘rtasida tashkil etilib, ularning 
faoliyatiga tashqi aralashuv minimal darajada bo‘ladi.

Umuman olganda, kooperatsiya jarayonida xo‘jalik yuritish va mulkchilik shakllaridan qat’i nazar, ishtirokchi 
subyektlar o‘z huquqiy maqomini saqlagan holda erkin birlashadilar. Kooperativlar esa mustaqil xo‘jalik 
yurituvchi subyekt sifatida o‘ziga xos ijtimoiy-iqtisodiy xususiyatlarga ega bo‘lib, ishlab chiqarish kuchlarining 
mavjudligi va rivojlanishining muhim ijtimoiy shakli hisoblanadi.

M A V Z U G A  O I D  A D A B I Y O T L A R  S H A R H I
Mazkur mavzu doirasida ko‘plab xorijiy va mahalliy iqtisodchi olimlarning tadqiqotlari olib borilgan bo‘lib, 

qishloq xo‘jaligida kooperatsiya munosabatlari turli ilmiy yondashuvlar asosida o‘rganilgan. Xususan, A.V. 
Chayanov, M.I. Tugan-Baranovskiy hamda N.S. Xushmatov kabi iqtisodchi olimlarning ilmiy izlanishlarida 
kooperatsiya muhim tadqiqot obyekti sifatida yoritilgan. Jumladan, M.I. Tugan-Baranovskiy o‘z asarlarida 
kooperatsiya shakllari va kooperatsiya jarayonining ijtimoiy jihatlariga alohida e’tibor qaratib, uni ijtimoiy 
harakat sifatida talqin qilgan. A.V. Chayanov esa kooperatsiyaning iqtisodiy mazmuni, uning fermer xo‘jaliklari 
faoliyatidagi o‘rni hamda samaradorlikni oshirishdagi ahamiyatini ilmiy asosda tahlil etgan.

Qishloq xo‘jaligida kooperatsiya munosabatlarini rivojlantirish masalalari huquqiy, tashkiliy va iqtisodiy 
jihatdan keng yoritilgan bo‘lib, ushbu yo‘nalishda normativ-huquqiy bazaning shakllanishi muhim ahamiyat 
kasb etadi. Jumladan, qishloq xo‘jaligi kooperativlari faoliyatining normativ-huquqiy asoslari milliy qonunchilik 
hujjatlarida belgilab berilgan hamda bu jarayon kooperativlarni tashkil etish va samarali boshqarishda 
muhim omil sifatida xizmat qiladi. Shuningdek, meva-sabzavotchilik sohasida klaster va kooperatsiya tizimini 
rivojlantirishga bag‘ishlangan ilmiy tadqiqotlarda ishlab chiqarish samaradorligini oshirish, resurslardan oqilona 
foydalanish hamda bozor munosabatlarini chuqurlashtirish masalalariga alohida e’tibor qaratilgan.

1	 Oʻzbekiston Respublikasining Qonuni, 08.11.2024 yildagi O‘RQ-995-son https://lex.uz/uz/docs/-7211302
2	 Oʻzbekiston Respublikasi Prezidentining qarori, 15.12.2021 yildagi PQ-52-son https://lex.uz/ru/docs/-5774700

T A D Q I Q O T  M E T O D O L O G I YA S I
Agrosanoat majmuasida kooperatsiya masalalari qishloq xo‘jaligi mahsulotlarini yetishtirish hamda ularni 

tayyor mahsulot sifatida iste’molchilarga yetkazib berish jarayonlarini ilmiy va amaliy jihatdan o‘rganish asosida 
tadqiq etildi. Tadqiqot davomida statistika ma’lumotlari, tanlanma kuzatuv usullari, nazariy-falsafiy hamda 
obyektiv yondashuvlar, shuningdek iqtisodiy tahlil usullaridan keng foydalanildi va ularning asosida ilmiy 
xulosalar shakllantirildi. To‘plangan ma’lumotlar tizimli va taqqoslama yondashuvlar yordamida chuqur tahlil 
qilindi.

Shuningdek, tadqiqot jarayonida normativ-huquqiy hujjatlarni tahlil qilish usuli qo‘llanilib, qishloq xo‘jaligi 
kooperativlari faoliyatini tartibga soluvchi qonunlar va qarorlarning mazmuni hamda ularning amaliy ahamiyati 
baholandi. Xorijiy va milliy ilmiy manbalarda yoritilgan kooperatsiya modellari o‘rganilib, ularning qiyosiy tahlili 
asosida umumlashtirilgan xulosalar ishlab chiqildi. Tadqiqot natijalarining ishonchliligini ta’minlash maqsadida 
rasmiy statistik ma’lumotlar, ilmiy nashrlar hamda ochiq axborot manbalaridan kompleks foydalanilib, 
kooperatsiyaning agrosanoat majmuasidagi iqtisodiy samaradorligiga ta’sir etuvchi omillar tizimli yondashuv 
asosida baholandi.

T A H L I L  V A  N A T I J A L A R
Kooperativ faoliyati qishloq xo‘jalik ishlab chiqarishini ixtisoslashtirishni Kooperativ faoliyati qishloq xo‘jaligi 

ishlab chiqarishini ixtisoslashtirishni rivojlantirish negizida ishlab chiqarish samaradorligini hamda mahsulot 
sifatini oshirish, mahsulot ishlab chiqarish hajmlarini ko‘paytirish, mehnat unumdorligini yuksaltirish va mahsulot 
tannarxini pasaytirish uchun keng imkoniyatlar yaratadi. Iqtisodiyotni erkinlashtirish va modernizatsiyalash 
sharoitida qishloq xo‘jaligida bozor munosabatlarini izchil rivojlantirish uchun mazkur sohadagi istiqbolli 
o‘zgarishlarni nazariy jihatdan chuqur anglash muhim ahamiyat kasb etadi. Shu bois iqtisodiy islohotlarni 
kooperatsiya shakllari asosida puxta rejalashtirish va ularni amaliyotga samarali joriy etish barqaror rivojlanishni 
ta’minlashning muhim omili hisoblanadi.

Shu sababli qishloq xo‘jaligi kooperativlari faoliyatining asosiy prinsiplari tahlil qilinishi maqsadga muvofiq 
hisoblanadi.

Mamlakatimizda aholi o‘sish sur’atlarining yuqoriligini inobatga olgan holda yangi ish o‘rinlarini yaratish 
zarurati kooperativ faoliyatini rivojlantirishni hamda uni har tomonlama qo‘llab-quvvatlashni taqozo etadi 
(1-rasm).

1-rasm. Qishloq xoʻjaligi kooperativi faoliyatining asosiy prinsiplari.

Kooperatsiya jarayonlarini meva-sabzavot mahsulotlarini ishlab chiqarishga ixtisoslashgan fermer  va 
dehqon xo‘jaliklari, saqlash,  hamda ularni qayta ishlovchi korxonalar, tayyor mahsulotlarni sotuvchi savdo 
tashkilotlari o‘rtasida ixtiyoriylik asosida tashkil etish mumkin. Bu kooperativlarni shakllantirishda ularning 
tashkiliy-iqtisodiy asoslari  muhim ahamiyatga ega [3].

Meva-sabzavot mahsulotlari ishlab chiqaruvchi xo‘jaliklar o‘zaro ixtiyoriy ravishda, dehqon, fermer yoki 
boshqa turdagi xo‘jalik subyekti bo‘lishidan qat’i nazar, ta’sis jamg‘armasini shakllantirib, ishlab chiqarish, xizmat 
ko‘rsatish yoki mahsulotni sotish yo‘nalishlarida kooperativlar tashkil etishlari mumkin. Ushbu kooperativlarning 
tashkiliy tuzilmasi mehnatni tashkil etish shakllari hamda ishlab chiqarish faoliyatining xususiyatlaridan kelib 
chiqib belgilanadi. Kooperatsiya jarayonida kooperativ nizomini tan olgan va uning talablariga rioya qilgan, 
shuningdek kooperativ faoliyatida hamda uning jamg‘armalarini shakllantirishda ishtirok etuvchi yuridik shaxslar 
a’zo bo‘lish huquqiga ega.

Rivojlangan davlatlar tajribasi asosida, xususan Yaponiya misolida, kooperativlarning boshqaruv va 
tashkiliy tuzilmasi davlat, prefektura, aholi punktlari hamda hududlar miqyosida bosqichma-bosqich tashkil 
etilganini kuzatish mumkin. Ushbu tizim ishlab chiqarish jarayonlarini samarali muvofiqlashtirish va kooperativlar 
faoliyatini markazlashgan holda boshqarishga xizmat qiladi.

Suv resurslaridan oqilona foydalanish jarayonida suv iste’molchilari uyushmalarini kooperativlar faoliyati 
bilan integratsiyalashgan tizim asosida uyg‘unlashtirish maqsadga muvofiq hisoblanadi [4].

Demak, kooperatsiya bir nechta xo‘jalik yurituvchi subyektlarning ayni bir ishlab chiqarish jarayonida turli, 
ammo o‘zaro chambarchas bog‘liq ishlab chiqarish faoliyatini amalga oshirishga asoslangan mehnatni tashkil 
etish shakli sifatida namoyon bo‘ladi (2-rasm).

2-rasm. Yaponiyada qishloq xo‘jaligi kooperativlarining tashkiliy tuzilmasi.

Fermer xo‘jaliklarida ishlab chiqarishni tashkil etish va boshqarish tizimlarini takomillashtirish ularning 
faoliyat samaradorligini oshirishda muhim ahamiyat kasb etadi. Shu nuqtai nazardan, fermer xo‘jaliklari 
tomonidan mahsulot ishlab chiqarish hamda uni yakuniy iste’molchiga yetkazib berish jarayonlarini yagona tizim 
doirasida birlashtirish hozirgi davrning dolzarb talabiga aylanib bormoqda. Mazkur tizim amaliyotda muayyan 
turdagi mahsulot ishlab chiqaruvchilar kooperativlari shaklida tashkil etiladi.

Qishloq xo‘jaligi kooperativini boshqarish tizimi o‘ziga xos xususiyatlari bilan ajralib turadi bo‘lib, ushbu 
model boshqaruv obyekti sifatida korporativ boshqaruv tamoyillarining asosiy jihatlarini o‘zida mujassam etadi 
[6] (3-rasm). 

3-rasm. Respublikamizda kooperativni tashkil etish tartibi.

Respublikamizda qishloq xo‘jaligi kooperativining tashkiliy tuzilmasi aniq belgilab berilgan (3-rasm). 
Kooperativ faoliyatining asosiy maqsadi uning a’zolari daromadlarini oshirish, qishloq xo‘jaligi hamda sanoat 
mahsulotlarini ishlab chiqarish jarayonida xarajatlarni kamaytirish va bozordagi raqobatbardosh mavqeini 
mustahkamlashdan iborat. 

X U L O S A  V A  T A K L I F L A R
Kooperativlar faoliyati muayyan tamoyillar asosida tashkil etilib, ular kooperativ tizimining barqaror va 

samarali ishlashini ta’minlaydi. Ushbu tamoyillarning asosini xolislik va ochiq a’zolik prinsipi tashkil etadi, ya’ni 
qishloq xo‘jaligi mahsulotlari ishlab chiqaruvchi har bir shaxs kooperativ nizomi va qoidalariga rioya qilgan 
holda a’zo bo‘lish hamda kooperativ faoliyatidan daromad olish huquqiga ega. Kooperativlar, odatda, faqat o‘z 
a’zolariga xizmat ko‘rsatishga ixtisoslashgan bo‘lib, bu alohidalik tamoyilining amaliy ifodasini namoyon etadi. 
Shu bilan birga, kooperativ a’zolari xo‘jalik faoliyatini yuritish jarayonida o‘z majburiyatlarini zimmasiga olib, 
mahsulotlarni sotishda, moddiy-texnika resurslarini xarid qilishda va kooperativ xizmatlaridan foydalanishda 
faol ishtirok etadilar. A’zolar tomonidan pay badallarining to‘lanishi hamda kooperativning xo‘jalik faoliyatida 
bevosita qatnashish darajasi ularning iqtisodiy manfaatdorligini ta’minlovchi muhim omil hisoblanadi. Kooperativ 
faoliyatining moliyaviy natijalari daromad sifatida baholanmaydi, balki olingan moliyaviy natijaning asosiy qismi 

a’zolarning xo‘jalik faoliyatidagi ishtirokiga mutanosib ravishda taqsimlanadi. Demokratik boshqaruv tamoyiliga 
muvofiq, umumiy yig‘ilishlarda ustav jamg‘armasiga qo‘shilgan badallar miqdoridan qat’i nazar, har bir a’zo 
“bitta a’zo – bitta ovoz” huquqiga ega bo‘ladi. Shuningdek, a’zolarni o‘qitish va ularning malakasini oshirishga 
qaratilgan faoliyat kooperativning iqtisodiy samaradorligini yuksaltiruvchi muhim omil sifatida e’tirof etiladi.

Kooperativlar faoliyati ishlab chiqarishning boshqa tashkiliy shakllaridan, birinchidan, tovar ishlab 
chiqaruvchilarning erkin birlashuvi asosida tashkil etilishi, ikkinchidan, boshqariladigan jamoaviy mulkka 
tayanganligi, uchinchidan esa moliyaviy faoliyatga jalb etilgan mablag‘lar bo‘yicha chegaralangan foizlar 
qo‘llanilishi bilan farqlanadi. Agrosanoat majmuasida xo‘jalik yuritishning kooperativ shaklini rivojlantirishni 
shartli ravishda makroiqtisodiy darajadagi ishlab chiqarish kooperatsiyasi, ishlab chiqarish va mehnat jarayonlari 
doirasida amalga oshiriladigan kooperatsiya hamda kooperatsiyani xo‘jalik yuritishning mustaqil tashkiliy shakli 
sifatida rivojlantirish yo‘nalishlariga ajratish mumkin.

Respublikamiz iqtisodiyoti, xususan agrar sohada amalga oshirilayotgan ijtimoiy-iqtisodiy islohotlar tahlili 
shuni ko‘rsatadiki, erishilayotgan natijalar va barqaror rivojlanish mexanizmlarining asosida iqtisodiyotni 
erkinlashtirish va modernizatsiyalash jarayonlarining ahamiyati tobora ortib bormoqda. Shu munosabat bilan 
iqtisodiyotni modernizatsiyalashning nazariy va amaliy asoslarini tadqiq etish hozirgi davrda dolzarb ilmiy 
muammo hisoblanadi. Bu jarayonda respublika agrosanoat majmuasining yetakchi tarkibiy qismlaridan biri 
bo‘lgan meva-sabzavot va uzumchilik quyi majmuasida tarkibiy o‘zgarishlar va modernizatsiya tadbirlarini 
amalga oshirish orqali mazkur mahsulotlar bozorini bozor iqtisodiyoti tamoyillari hamda jahon bozori 
kon’yunkturasi talablariga mos ravishda rivojlantirish, mavjud resurs salohiyati va ichki zahiralardan tejamkor 
hamda samarali foydalanishni taqozo etadi. Ta’kidlash joizki, qishloq xo‘jaligida amalga oshirilgan keng ko‘lamli 
islohotlar natijasida meva-sabzavot va uzumchilik sohasining to‘liq xususiylashuvi hamda asosan kichik 
hajmdagi dehqon va fermer xo‘jaliklarining rivojlanishi mahsulot yetishtirish va uni iste’molchiga yetkazib berish 
tizimini yanada murakkab, biroq iqtisodiy jihatdan samarali va raqobatbardosh shaklga olib chiqish zaruratini 
yuzaga keltirdi.

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

